
Jon Martin: «Bertsoak esaten uzten ez dizkizunak esaten uzten dizu literaturak» 

'Bakardadeak' ipuin liburua idatziko du Igartza saria irabazteagatik jaso duen bekaren laguntzaz 
Juan Luis Zabala - Donostia 

Bertsolari ezaguna eta kazetari trebatua da Jon Martin (Oiartzun, Gipuzkoa, 1981), baina horretaz gain txikitatik izan du literaturarako eta idazteko zaletasun handia. Orain artean ezkutu samarrean gorde duen zaletasun hori -sari batzuk irabaziak ditu, baina ez oihartzun handikoak- behin eta betiko azaleratu du Martinek Igartza saria irabazi izanak. 3.000 euroko beka jasoko du sari horri esker, eta trukean lehiaketara aurkeztutako egitasmoa gauzatu beharko du: Bakardadeak ipuin liburua. Gero, ezeren okerrik ez dela, Elkarrek kaleratuko du liburu hori, Jon Martinen lehenengoa, 2008an. 

«Erotasuna edo erokeria» da Martinek osatuko duen liburuko ipuin guztiak batzen dituen haria. «Ez daude guztiz ero, ez daude eroetxean, baina denek dute nolabaiteko ero puntua, batzuek nahiko handia», azaldu du Martinek orain arte idatziak dituen lau ipuinetako pertsonaiei buruz. Psikosia, Diogenesen gaitza, Peter Panen sindromea eta Munchausenen sindromea dira liburuan agertuko diren buru-osasun arazoetako batzuk, eta hiperperfekzionismoa, gehiegizko babeserako joera, autismoa, bulimia eta anorexia ere ager daitezkeela uste du Martinek. 

Orain arte idatzi dituen lau ipuinak egungo eta hemengo gizartean daude kokatuta, eta gainerakoak ere halaxe egongo direla uste du egileak, nahiz eta ez duen hori aldez aurretik erabakia. «Ipuinak gaur egungo gizartearen isla izan daitezela nahi dut, zer gizarte eraiki dugun erakuts dezatela, eta gizarte honek zer pertsona eraikitzen dituen». 

Irakurleak «ipuin batean ez bada bestean» bere burua islatuta ikusiko duela uste du Martinek, neurri txiki batean bada ere. «Esaterako, nahiz eta ez izan Diogenesen sindromea etxea zaborrez betetzeraino, askok dugu joera behar ez duguna gordetzeko badaezpada ere. Asko garatuz gero sindrome arriskutsua izatera hel daiteke». 

Literaturarako zaletasuna txikitatik izanagatik, bertsolaritzak atzenduarazi egin dio zaletasun hori urte batzuetan. «Bertso eskolan hasi eta zorte handia izan genuen. Nahiko aurrera iritsi ginen, eta literaturarena bigarren maila batean geratu zen». Kazetari gisa egin izan duen lana, berriz, lagungarri zaiolakoan dago, «idazteko ofizioa eta azkartasuna» bereganatzen lagundu dionez. 

«Bertsoak esaten uzten ez dizkizun gauzak esaten uzten dizu literaturak, hobeto pentsatutako gauzak», dio Martinek. «Errimatu, neurtu... hainbeste gauza egin behar dira bertsoa ondo egiteko, zaila izaten da gogoeta sakona edo metafora aberatsa egiteko aukera ere izatea. Irtenbide bat literatura izan daiteke». Bertsolaritzan ere, «literaturatik gertu dagoen eta ia poesia den bertsoa» du gogokoena. 

BERTSOLARITZAN JARRAITZEKO ASMOA. Bertsolaritza ez du, alabaina, alde batera utziko. «Txapelketa Nagusian prestakuntza lan handia eginda aurkeztu nintzen iaz. Emaitzarekin gustura amaitu nuen, baina pixka bat nekatuta. Orain normal jarraitzen dut bertso eskolak ematen nahiz bertsotan, urtean hainbat saio eginez, itoaldirik gabe». 

Irakurtzeko joera eta zaletasuna betikoa badu ere, bekak beste era batean irakurtzera bultzatuko duela uste du Martinek. «Orain artean gozatzeko irakurtzen nuen, eta asko jota bertsotarako balioko zidaten gauzak aurkitzeko. Orain, irakurtzerakoan, idazleak nola idazten duen begiratuko dut. Eta litekeena da idazteko modua ere aldatzea horren ondorioz». 

Epaimahaia Jasone Osorok, Karmele Jaiok eta Julen Gabiriak osatu dute. Igartza saria irabazitakoak dira hirurak. Igartza saria Elkarrek, CAF enpresak eta Beasaingo Udalak antolatzen dute, 35 urtetik beherako idazle hasiberrientzat (gehienez bi liburu argitaratuta dituztenentzat). Iazko ekitaldia Uxue Alberdik irabazi zuen, Aulki bat elurretan egitasmoarekin, eta aurten kaleratuko du liburu amaitua Elkarrek. Aurreko urteetako irabazleak honako hauek dira: Julen Gabiria, Xabier Etxeberria, Jasone Osoro, Fernando Morillo, Unai Elorriaga, Asel Luzarraga, Karmele Jaio eta Peru Magdalena. 

 

«Ipuinek zer gizarte eraiki dugun erakuts dezatela nahi dut, eta gizarte honek zer pertsona eraikitzen dituen» 

Jon Martin 

Igartza sariaren irabazlea 

